
యున్నది. కావున నిక్కముగా దనకూఁతు నియమమునకు సంతసించియే హరి వచ్చుచున్నవాడని నమ్మి తన వై కుంఠయాత్ర నిజమే అనుకొని తన సొమ్మంతయు బంచిపెట్టుటకు సమ్మతించినది.

అప్పుడు విద్యావతి ధనకనకవస్తువాహనరూపంబయిన తన యాస్తి నంతయు రత్నావతి యీదినంబున బ్రాహ్మణులకు బంచి పెట్టును. కావున వలసినవారందరు దానియింటికి రావలయునని పట్టణమంతయు జాటింపబంచినది. మఱియు నెవ్వరివలన నేయేధనాదికము -------



యున్నంతవరకు కవరకు వారివారికి వార్తలనంపినది. ఆతెగువచూచి పౌరులెల్ల అద్భుతము నొందజొచ్చిరి. ఆవార్త పురంబంతయు వ్యాపించుటయు అందున్న బ్రాహ్మణు లాబాలవృద్ధముగా అగ్గణికఇంటికి  వచ్చి అరుగులమీద గూర్చుండి యుండొరులిట్లు సంభాషించుకొనిరి.

తిమ్మన - ఓహో! వెంకట సోమయాజులుగారా! నమస్కారము. అప్రగ్రహీతలమని చెప్పుకొనుచుండెడి పెద్దలందరు దయచేసినారే? దీని ద్రవ్యము పరిశుద్ధమయినదని కాఁబోలు.

వెంకట - తిమ్మా! నేనందులకు రాలేదురా! దీనియీవి యెంతనిజమో యెట్టిదో అని వేడుకజూడ వచ్చితిని. దీనికింత తెగువయెట్లు పుట్టినది. కడు వింతగా నున్నదే.

తిమ్మన — ఇది పెక్కండ్రజండాలఁ జేసినది. ఆ దోషమఁతయు నిప్పుడు బ్రాహ్మణుల పాలుచేయుచున్నది. తప్పేమి? యింతకుమీరు చూడవచ్చినారా? ఏదయినా అభిప్రాయముతో వచ్చినారా? నిజము చెప్పండి.

వెంకట - అంత తరచితరచి అడుగుచున్నావు నాగొడవ నీకేల?

తిమ్మన - మఱేమియులేదు. రత్నావతి తనద్రవ్యమంతయు బంచిపెట్టును. అందులో విద్వాంసులైన వారల పేరులువ్రాసి తెమ్మన్నది ఆట్టివారికి దానపూర్వకముగా విశేషసత్కారము చేయుచున్నది. అందువలన అడుగుచున్నాను. షోడశమహాదానములు గావించును.

వెంకట - ఆలాగునా! సరే ఆపైతె నీవు నాగౌరవమెఱిగినవాడవే. నేను ఆహితాగ్నినిగదా! నేను భూదానముతప్ప నితరదానములు పట్టను. ఆపద్దు నాకేలాగైనా వేయించు.

తిమ్మన - ముందురాలేకపోయినారూ? ఆవద్దు మించిపోయినది.

వెంకట - పోనీ గృహదాన మిప్పిస్తావూ.

తిమ్మన -- అవిఅన్నియు నిరూపణచేసినాము.

వెంకట - యింక నేమియున్నది.

తిమ్మన - మహిషదానము, తిలదానము, దాసీదానము ఈలాటివి యున్నవి.

వెంకట - మూటిని నేనేలాగున పట్టను.

"https://te.wikisource.org/w/index.php?title=పుట:Kaseemajilee_Kathalu_3_Part_Madhira_Subbanna_Deekshitulu.pdf/112&oldid=371853" నుండి వెలికితీశారు

		 ఈ పేజీలో చివరి మార్పు 13 నవంబరు 2021న 10:17కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

